
KESAN OBOR OBOR
BERBAHAYA KEPADA 
SEKTOR PELANCONGAN 
MARIN

mum mengetahui sektor pelancongan marin membuka banyak peluang 
pekerjaan kepada komuniti persisir pantai sebagai punca pendapatan. 
Ikeindahan persisir pantai dan pulau-pulau semulajadi mengamit 

keterujaan warga pelancong yang datang terutamanya pada musim cuti 
sekolah atau hujung tahun. Pada masa yang lain, aktiviti pelancongan 
disemarakkan dengan kehadiran pelancong luar dengan aktiviti rekreasi 
dan perniagaan kecil yang dibangunkan oleh komuniti setempat yang 
rata-ratanya masih berpendapatan rendah. Namun begitu, kehadiran 
obor-obor berbahaya boleh menjejaskan pendapatan mereka sekaligus 
berupaya menyebabkan golongan ini kekurangan sumber pendapatan dan 
terjerat dengan masalah kemiskinan (Ruiz-Frau, 2022).

Obor-obor berbahaya bukan sahaja mempengaruhi sektor pelancongan 
marin dari segi kesihatan dan ekonomi, tetapi ia juga boleh member! 
impak negatif terhadap usaha mencapai matlamat global seperti sifar 
kemiskinan dan kelaparan. Terdapat dua spesies obor-obor yang dikesan 
aktif di perairan negara Malaysia iaitu Physalia physalis dan Chiropsoides 
buitendijki. Walau bagaimanapun, obor-obor ini mempunyai keupayaan 
untuk menyengat toksik beracun lalu menyebabkan kecederaan yang 
menyakitkan atau bahkan berpotensi mengancam nyawa manusia (Loy et 
al., 2023). Perkara ini menimbulkan risiko kepada pelancong yang 
menyertai aktiviti air, menyebabkan penutupan pantai dan pembatalan 
aktiviti pelancongan, seterusnya menjejaskan pendapatan ekonomi 
tempatan yang bergantung kepada sektor pelancongan. Kehadiran obor- 
obor berkenaan di kawasan pantai adalah perkara biasa yang berlaku 
setiap tahun, namun ia tidak boleh dipandang remeh khususnya oleh 
pengunjung pantai.
Sektor pelancongan marin sering kali menjadi sumber pendapatan utama 
bagi kebanyakan komuniti pesisir pantai. Penurunan jumlah pelancong 
akibat risiko kesihatan yang ditimbulkan oleh obor-obor beracun 
menyebabkan pendapatan perniagaan tempatan merosot. (Kennerley et 
al., 2022). Pantai-pantai yang terjejas mungkin terpaksa ditutup atau 
dihadkan penggunaannya untuk mengelakkan kemalangan berlaku. 
Kehilangan pendapatan yang dialami oleh perniagaan tempatan seperti 
hotel, restoran, dan pusat penyewaan peralatan sukan air boleh memberi 
impak yang besar kepada ekonomi tempatan. Sekiranya perkara ini 
berlanjutan dalam jangka masa yang panjang, penduduk tempatan akan 
kehilangan pekerjaan mereka. Secara tidak langsung, tahap kemiskinan di 
kalangan komuniti tempatan meningkat, kerana potensi kewangan yang 
wujud menjadi semakin terhad.

Kehadiran obor-obor berbahaya memberi kesan besar kepada 
keselamatan dan kesejahteraan pelancong. Sengatan obor-obor adalah 
risiko bahaya yang boleh memberi kesan negatif kepada industri 
pelancongan marin (Cantarero-Prados et al., 2022). Pelancong yang 
disengat boleh mengalami kecederaan serius, reaksi alahan yang teruk, 
atau bahkan kematian. Kejadian ini menimbulkan kebimbangan dari segi 
keselamatan, terutama bagi pelancong yang ingin berenang atau 
melakukan aktiviti snorkeling. Walaupun kecederaan tersebut tidak 
mengancam nyawa, bil perubatan yang tinggi boleh merosakkan 
keseluruhan pengalaman percutian. Faktor-faktor ini bukan sahaja 
menghalang pelancong daripada menyertai aktiviti air, tetapi juga 
memberi kesan negatif kepada perniagaan yang bergantung kepada 
pelancongan marin.

Selain itu, kehadiran obor-obor berbisa di kawasan pesisir pantai boleh 
menyebabkan insiden yang mengancam keselamatan pelancong dan 
penduduk setempat, seperti sengatan yang menyakitkan atau, dalam kes 
yang lebih teruk, kematian (Lippmann et al., 2011). Apabila pelancong 
mendengar tentang bahaya ini, mereka mungkin akan menghindari lokasi 
tersebut, menyebabkan penurunan jumlah pengunjung. Situasi ini tidak 
hanya menjejaskan imej destinasi, tetapi juga memberi impak ekonomi 
yang besar kepada industri pelancongan. Sebagai contoh, di Pantai Bukit 
Keluang, terdapat lima kes sengatan obor-obor berbisa yang 
menyebabkan mangsa mengalami kesakitan dan terpaksa dikejarkan ke 
hospital berhampiran. Oleh itu, kehadiran obor-obor berbahaya di 
destinasi pelancongan marin boleh merosakkan reputasi dan 
menyebabkan kerugian besar kepada sektor ini.

Akhir sekali, kehadiran obor-obor berbahaya dalam sektor pelancongan 
marin juga boleh meningkatkan kos pengurusan dan kawalan. Destinasi 
pelancongan yang terjejas perlu melaburkan sumber untuk mengawasi 
dan menguruskan risiko yang berkaitan dengan obor-obor ini (Nunes et 
al., 2015). Ini termasuk langkah-langkah seperti pengawasan pantai, 
pemasangan tanda amaran, dan penyediaan perkhidmatan perubatan 
untuk merawat mangsa sengatan. Selain itu, pihak berkuasa mungkin I 
perlu menjalankan kempen kesedaran untuk mendidik pelancong tentang I 

bahaya obor-obor dan langkah-langkah keselamatan yang perlu diambil. 
Kos tambahan ini boleh membebankan pengusaha pelancongan dan 
mengurangkan daya tarikan destinasi, seterusnya memberi impak negatif 
kepada ekonomi tempatan

Kesimpulannya, kehadiran obor-obor berbahaya di perairan Malaysia 
memberikan impak yang signifikan kepada sektor pelancongan marin dari 
segi kesihatan, keselamatan, ekonomi, dan reputasi destinasi. Obor-obor 
beracun seperti Physalia physalis dan Chiropsoides buitendijki 
menimbulkan risiko kepada pelancong dan akhirnya mengakibatkan 
penurunan jumlah pengunjung serta penutupan pantai dan pembatalan 
aktiviti pelancongan. Ini menyebabkan kerugian pendapatan kepada 
perniagaan tempatan dan peningkatan kadar kemiskinan di kalangan 
penduduk pesisir. Selain itu, kos pengurusan dan kawalan juga meningkat, 
membebankan pengusaha pelancongan. Oleh yang demikian, penting 
bagi pihak yang bertanggungjawab untuk meneliti permasalahan ini 
secara lebih mendalam serta menangani isu ini dengan lebih rasional dan 
efektif, dengan harapan sektor pelancongan marin dapat dipulihkan dan 
terus menjadi tonggak utama kepada ekonomi negara kita. Secara 
keseluruhannya, kelestarian dan keselamatan sektor ini perlu dijaga bagi 
memastikan ia terus menarik minat para pelancong dan menyumbang
kepada pembangunan ekonomi yang mampan.

nelayan menjadi rosak

Rujukan:

Gambar 2: Ledakan obor-obor merbahaya 
memberi kesan kepada sektor pelancongan dan 
sosio-ekonomi masyarakat setempat.

